
Inatsisartut Suleriaasianni § 36 naapertorlugu apeqquteqaat aallaavigalugu siunnersuut imaattoq 

matumuuna saqqummiuppara: 

 

Nunatsinni kommunit kattuffiannik nutaamik pilersitsisinnaanissamut periarfissat pillugu 

apeqquteqaat aallaavigalugu siunnersuut. 

(Inatsisartunut ilaasortaq Knud Kleemann, Atassut) 

 

Oqartoqartarpoq nunaqqatigiiulluta ataatsimooraangatta nukissuusartugut, tamannalu aamma 

atuunnikuusimavoq nunatsinni kommunit namminneerlutik kattuffeqarallarmata. 

Ajoraluartumilli partiilersuunneq kommunillu kattussuutsinneqarnerisa kingunerannik nunatsinni 

kommunit kattuffigisimasaat Kanukoka ipisinneqarsimavoq. 

Atagu maanna naalakkersuisooqatigiilersut siammasigaaqalutik suleqatigiinnerattut nunarputtaaq 

tamaat suleqatigiisinnialaartigu. 

Ullumikkumullu isigiinnariaraanni, nassuiinnarta atukkagut kommunillu ingerlanneqarnerat 

pitsaaneroqqajanngilaq qangarnit, tamannali taamaattuaannartariaqanngilaq, aaqqissinnaavarput 

piumagutta. 

Taava maanna naalakkersuinikkut kommunit nutaamik aaqqissuunneqaleruttorfiannissaaq 

kattuffeqalernissaannik periarfissaasinnaasut pitsaasumik isumatusaartumillu aaqqiiviginiarnissaa 

oqallisigisigu. 

Ilinniarfigereerunnarsivarpummi maanna kattuffeqartigani ingerlaniarneq taamaallaat politikkikkut 

ataqatigiissaarisoqarnerinnarmi qanoq eqarnerutiginersoq, taamaattumillu piaakannersumik uumap 

qinigaaffiup aallartittup ingerlanernani pilersitsisinnaaneq isumatusaartuussasoq Atassummiit 

isumaqarluta. 

Kanukokasimasoq maleqqissaanngikkaluarlugu, maanali kommunit 

aaqqissuussiffigineqaleruttorfianni ilusissaannut immikkut tulluarsakkamik suliaqartariaqarpugut. 

Demokrati tamatsinnut tunissutaasoq illersorsinaalluarumallugu, sumiiffinni oqartussaaqataaneq 

nukittorsarniartuartariaqarparput, kommunillu kattuffeqaleqqinnerisigut tamanna qularnanngilaq 

siuariaateqangaarumaartoq. 

Oqallilluarisi. 

 


